
Sahararren autodeterminazio eskubidearen alde 


Gai honen inguruan, azken urte luzeotan Ezker Abertzaleak askotan esan du Saharan gertatzen denari buruz pentsatzen duena: Marokoko Gobernuak sahararrekiko duen jarrera salatzen dugula eta sahararrek duten autodeterminazioaren eskubidea babesten dugula. 

Gaurkoan, eta berriz ere, euskal jendarteak geure kezka eta larritasuna adieraziko dugu azken hilabeteotan Marokoko Gobernuak sahararren aurka bideratu dituen neurri errepresiboen aurrean: atxiloketa masiboak, torturak, komunikabide eta nazioarteko begiraleen aurkako errepresioa... e.a. 

Hori da Marokoko Gobernuaren betiko errezeta eta eguneroko ogia, bai sahararrentzat, baina baita beste batzuentzat ere, etorkin subsahararrekin ikusi dugun moduan... Izan ere, guztiok agertzen dugu sahararrekiko gure kezka eta elkartasuna, baina guztiok ez ditugu ardura berak sahararrek bizi duten egoeraren aurrean. Espainiako Estatua da lehenengo arduraduna, 1974an eman zen deskolonizazio prozesuan gauzak gaizki egin zituelako eta Mendebaldeko Sahara sahararrei utzi beharrean Marokoren esku utzi zuelako. Eta, geroztik, PSOE, Felipe Gonzalezen garaian, hamalau urtez egon zen agintean Madrilen, eta ez zuen sahararren arazoa konpondu... Ondoren, Aznar izan zen Gobernuan ia zortzi urtez, eta horrek ere ez zuen gaia konpondu.Urte horietan guztietan Espainiako Estatuak milaka milioi balio duten armak saldu dizkio Marokoko Gobernuari, arma horiek sahararren aurka erabiltzen zirela jakinik. Hori onartezina da. Bide beretik, urte guzti hauetan, Espainiako Estatuko gobernu ezberdinek harreman ekonomiko handiak eta diplomatiko sakonak izan dituzte Marokorekin, Gobernu horren jokabidea Mendebaldeko Saharan eta bere herrian bertan totalitarioa eta antidemokratikoa zela jakinik... Eta orain, etorkin subsahararren aurkako politika bortitza elkarlanean burutu nahi dute Marokorekin, Europa neoliberal eta gotorlekuaren hegoaldeko jendarme papera bereganatuz... 

Honengatik guztiarengatik, ez dugu uste PPk eta PSOEk inolako legitimotasunik dutenik Marokoko Gobernuari ezer eskatzeko, beren politika aldatzen ez duten bitartean; eta zer esanik ez giza eskubideen esparruan, errepresioa, atxiloketak, torturak hemen ere gauza ezagunak direlako, nazioarteko talde adituek informeetan urtero adierazten duten moduan.Igande honetan sahararren lehendakari Abdelaziz Euskal Herrira etorri dela jakinik, geure aldetik ongi etorririk beroena eman nahi diogu.Gora Mendebaldeko SaharaGora Fronte Polisarioa 

